
Ma’lumki har bir inson o‘zidan keyin avlodining davomchisi bo‘lmish farzand ko‘rishni va 

farzandi aql-hushli, el koriga yaraydigan, ilmli,  bilimli, mo‘min-qobil bo‘lishini hohlaydi. Bunday 

fazilatlarni mujassamlashtirgan holda tarbiyalashning zamirida esa mehnat tarbiyasi yotadi. Mehnatsiz esa 

qanday tarbiya usuli bo‘lishidan qat’iy nazar samara bermaydi. Demak, ertaga bizning o‘rnimizni 

bosuvchi farzandlarimizni qanchalik sevib, yaxshi ko‘rmaylik uning ta’lim-tarbiyasida mehnatning o‘rni 

alohida ahamiyatga ega ekanligini unutmasligimiz kerak. 

Bugungi kundagi yosh avlodning ta’lim-tarbiyasi juda muhim va hattoki dolzarb mavzu bo‘lib 

qolyapti. Bolalarni baxtiyor qilish uchun ularga imkoni boricha eng qimmat o‘yinchoqlarni sotib olib 

berish, ularni eng totli shirinliklar bilan boqish, ularga har kuni teatr, kino ko‘rsatish, so‘ngi modadagi 

qimmatbaho kiyimlar kiydirish kerak deb o‘ylash juda kulgili. Kim shunday o‘ylasa, u bolalarni bilmaydi, 

tushunmaydi, ularni aslzoda boyvachchalar qilib tarbiyalash haqida o‘ylaydi. “Kiyimni yangisidan, 

nomusni yoshlikni saqla” deb bejiz aytilmaydi. Bola atak-chechak qilib yura boshlaguncha muomila 

qilish bilan birga mehnat tarbiyasini shakllantirib borish yaxshi samara beradi. Bolani suyish, erkalash 

barobarida undan yuz qismi a’zolarini ko‘rsatishni so‘raymiz (qulog‘i, burni, ko‘zi va hakazo). 

Keyinchalik joyidan turishni, bizga yurib kelishni va asta-sekinlik bilan o‘yinchog‘ini olib berishni yoki 

nari olib qo‘yishni o‘rgatish bilan mehnat tarbiyasi shakllana boshlaydi.  

Maktabgacha yoshdagi bolalarning mehnati o‘yin bilan qo‘shilib ketadi. Aniq topshiriq berib, 

ishlatish bu bolalar uchun unchalik ahamiyatga ega emas. Plastilindan quyon yasashga kirishadi-yu, ot 

yasab qo‘yadi. Lekin bolaga juda yoshligidan boshlab, o‘z o‘rnini tuzatish, changlarni artish, piyolani 

yuvish, pomidor terish, tovuqqa don berish kabi ishlarni o‘rgata borish zarur. Shuni ham ta’kidlash 

kerakki, mehnat tarbiyasi bolalarda baholi-qudrat bo‘lmog‘i lozim. Ammo turli yoshdagi bolalarni bir hil 

qarichdan o‘lchab bir hil yondoshib bo‘lmaydi. Bola ulg‘aya borgan sari uning tarbiyasiga bo‘lgan 

ma’suliyat ham ortib boradi. Keyinchalik mehnat turini tanlashda bolalarning qiziqishini, ularning foydali 

mehnat haqidagi tasavvurini ham hisobga olish kerak. Shuningdek, ishning ko‘pchilik bo‘lib bajaradigan 

shaklini tanlash lozim (kartoshka, piyoz qazish, begona o‘tlardan tozalash, dala ishlariga ko‘maklashish 

kabi). Ko‘pchilik qilinadigan mehnat, shuningdek, mehnatga to‘g‘ri munosabatda bo‘lish ko‘proq 

tarbiyaviy ahamiyatga ega. Bu narsa bolalarda hayotiy tashkilotchilik malakalarini rivojlantiradi, ikkinchi 

tomondan esa ularning buyruq, jazodan qo‘rqitish bilan emas balki ko‘pchilik mehnatining mohiyati bilan 

tarbiyalanadigan ongli intizomga o‘rganadi. Mehnat turlarini tanlashda bolalar mehnati oldiga 

qo‘yiladigan maqsad avval o‘ng‘ay, soddaroq, bolalarga tushunarli, yaqin bo‘lishi, keyin esa asta-sekin 

qiyinlashib, murakkablashib borishiga amal qilishi zarur. 

Mehnat tarbiyasi yosh avlodni ijtimoiy ishlab chiqarishida qatnishishga amaliy tayyorlash va shu 

bilan birga ahloqiy, aqliy va estetik tarbiyaning muhim tarkibiy qismi bo‘lib hisoblanadi. Albatta 

mehnatni faqat jismoniy ish deb xato tushunish ham yaramaydi. Bolani dars qilishga, o‘qishga va 

mustaqil mushohada qilishga undash ham mehnat. Uning to‘garaklarga qatnashishga, biror hunar 

sohiblarining huzurida bo‘lishiga, sport musobaqalarida qatnishishiga ham keng yo‘l ochib berishi kerak 

va uning yutuq va kamchiliklarini tahlil qilishga vaqt topa bilish lozim. Tarbiya borasida shu narsani esda 

tutish kerakki, har qanday bajarilgan ishda erishilgan muvaffaqiyat o‘z vaqtida ruhlantirib turilsa yaxshi 

samara beradi. Bola topshirilgan vazifani o‘z vaqtida va to‘la-to‘kis ado etgan bo‘lsa, albatta siz uni 

maqtab qo‘yasiz. Hamma ham o‘zi haqida shirin gaplarni eshitishni istaydi, qolaversa inson tabiatan 

maqtovni yaxshi ko‘radi. Bu maqtov esa bolaning keyingi ishlaridagi muvaffaqiyat uchun zamin bo‘lib 

qoladi. 

Bola maktabga qadam qo‘yishi bilanoq uning ta’lim-tarbiyasiga jiddiy e’tibor bilan qarash vaqti 

yetadi, ya’ni darsda, uyda va dars vazifalarini bajarishayotganda uning faoliyatini baholab, ruhlantirib 

turish yoki “engilgina” tanbeh bilan siylab borish fodayli bo‘ladi. Darsni tayyorlab bo‘lgandan so‘ng 

jismoniy mehnat bilan shug‘ullanishda bola o‘z ishidan qoniqish hosil qiladi va ishini ishtiyoq bilan 

bajaradi. Bolalarga o‘z olidilariga maqsad qo‘yishi va ish jarayonida o‘z vazifasiga samimiy va vijdonan 

yondashib borishlari lozimligini ham uqtirib borish kerak.  

Bolalarda yoshlikdan samimiylik, ezgulik va boshqalarga yaxshilik qilish kabi hususiyatlarni 

mujassamlashtirib borish ham muhim ahamiyatga ega. Birovga yaxshilik qilish esa albatta mehnat orqali 

amalga oshiriladi. Bola oilada mehnat ko‘nikmalarini ko‘proq hosil qilsada faqat oiladagi mehnat 

tarbiyasi bilan qoniqib qolish kerak emas, chunki har xil sharoitdagi va muhitdagi oilalar bo‘ladi, 

ba’zilarida ota-ona kun bo‘yi ishda bo‘lishadi. Ma’lum bir vazifani buyurib ketishi mumkin-u, lekin 

ularda nazorat qilish imkoniyatlari bo‘lmaydi. Shu sababli har qanday holda ham oilaga maktab 

hamrohlik qilish yaxshi natijalarga erishishning garovi bo‘lib qoladi. 

O‘zlarida mehnat tarbiyasini yaxshi o‘zlashtirgan kishilargina yosh avlodni mehnat tarbiyasi bilan 

bog‘lab tarbiyalashdek ulkan vazifani bajarishlari oson kechishi mumkin. 

